
१०
भूमिका।




का यत्न नहीं करते। जब योग्य जन अपने कर्तव्य का पालन करने लगेंगे तब अयोग्यों को उनके सामने कलम उठाने का कभी साहस ही न है । जब तक हिन्दी का सौभाग्योदय न हो—जब तक उमारे उच्च शिक्षा प्राप्त सज्जन हिन्दी को अनादर की दृष्टि से देखना बन्द न करें—तब तक अल्पज्ञ, अयोग्य, अशिक्षित अथवा अर्द्धशिक्षित लोग, किसी प्रकार का कहीं से अत्यल्प उत्साह न पाकर भी, यदि हिन्दी में सम्पत्तिशास्त्र की तरह के गहन शास्त्रीय विषयों पर लेख लिखने की ढिठाई करें, तो उन पर खड्गपाणि होना न्याय्य नहीं।

हम जानते हैं—हमें विश्वास है, और पूरा विश्वास है—कि इस पुस्तक में हमसे अनेक त्रुटियाँ हुई होंगी; इसमें अनेक दोष रह गये होंगे; इसमें बहुत बातें हम कुछ की कुछ लिख गये होंगे। पर हम उनके लिए क्षमा नहीं माँगते। अपनी अयोग्यता को जानकर भी जब हमने ऐसे काम में हाथ डाला, तब क्षमा माँगने से मिल भी तो नहीं सकती। क्षमा न माँगने का एक कारण और भी है। वह यह कि हमारी त्रुटियों से हमारी प्यारी हिन्दी को कुछ लाभ पहुँचने की आशा है। संभव है, उन्हें देखकर किसी योग्य विद्वान को हिन्दी पर दया आवे। और उसके उदारहृदय में सम्पत्ति-शास्त्र पर एक निर्दोष और निरुपम पुस्तक लिखने की इच्छा उत्पन्न हो। यदि हमारी यह संभावना, कभी किसी समय, फलीभूत हो जाय तो हम समझेंगे कि हमारी इस त्रुटिपरिपूर्ण पुस्तक ने बड़ा काम किया।


	जुही, कानपुर

